
REPUBLIKA E SHQIPËRISË

GJYKATA E LARTË
KOLEGJI ADMINISTRATIV

Nr.31003-00768-00-2018 i Regj. Themeltar  

Nr.00-2025-144 Vendimi (38)
V E N D I M

NË EMËR TË REPUBLIKËS
Kolegji Administrativ i Gjykatës së Lartë, me trup gjykues të përbërë nga:

Arbena AHMETI
      - Kryesuese

Asim VOKSHI
      - Anëtar





Sokol NGRESI 
      - Anëtar

në dhomë këshillimi datë 23.01.2025 mori në shqyrtim çështjen administrative nr.31003-00768-00-2018 akti, që i përket:

PADITËS:
Shyqri Reli (Sukseduar në gjykim nga trashëgimtare testamentare, Rifane Reli sipas dëshmisë së trashëgimisë testamentare nr. rep. 472, nr. kol. 69/2, datë 16.06.2021) 
E PADITUR:


Agjencia e Trajtimit të Pronave
OBJEKTI:
Shfuqizimin e vendimit/vlerësimit përfundimtar financiar (“Ezauruar”) të kryer nga Agjencia e Trajtimit të Pronave në vitin 2016 për pasurinë njohur, kthyer dhe kompensuar me vendimin nr. 553, datë 30.06.1994 të KKKP Tiranë, që i përket ish-pronarit Ibrahim Rreli, sipas zërit kadastral të llojit tokë bujqësore, me çmimin e Hartës së Vlerës së Tokës në Babrru Qendër në ZK 1066 prej 448 lekë/m2.

Detyrimin e Agjencisë së Trajtimit të Pronave të pranojë si të plota Plan Vendosjet e Pronave, me shkallë 1:500, si pjesë përbërëse dhe e pandarë të vendimit nr. 553, datë 30/06/1994 të KKKP Tiranë për ish pronarin Ibrahim Rreli dhe të vendimit nr. 554, datë 30/06/1994 të KKKP Tiranë për ish-pronaren Mahmudie (Deje) Rreli.

Detyrimin e Agjencisë së Trajtimit të Pronave që të kryejë rivlerësimin financiar të tokës me sipërfaqe totale prej 30,268 m2 të njohur, kthyer dhe kompensuar me vendimin nr. 553, datë 30/06/1994 të KKKP Tiranë, që i përket ish-pronarit Ibrahim Rreli, sipas zërit kadastral të llojit truall, me çmimin sipas Hartës së Vlerës së Tokës në Qytetin e Tiranës (VKM nr. 89, datë 03/02/2016) në ZK. 8330 prej 34,068 lekë/m2.

Detyrimin e Agjencisë së Trajtimit të Pronave të kryejë vlerësimin financiar të tokës me sipërfaqe totale prej 6,832 m2 të njohur, kthyer dhe kompensuar me vendimin nr. 554, datë 30/06/1994 të KKKP Tiranë, të ndryshuar me vendimin nr. 251, datë 02/09/1995 të KKKP Tiranë që i përket ish-pronares Mahmudie Rreli, sipas zërit kadastral të llojit truall, me çmimin sipas Hartës së Vlerës së Tokës në Qytetin e Tiranës (VKM nr. 89, dt. 03/02/2016) në ZK. 8330 prej 34,068 lekë/m2.

BAZA LIGJORE:
Ligji nr. 133/2015 “Për trajtimin e pronës dhe përfundimin e procesit të kompensimit të pronave”, nenet 5, 6, 7, 19 pika 1.

KOLEGJI ADMINISTRATIV I GJYKATËS SË LARTË

pasi dëgjoi relatimin e gjyqtare Arbena Ahmeti dhe si e shqyrtoi çështjen në tërësi,
V Ë R E N :
I. Rrethanat e çështjes.
1. Më datë 30.06.1994 ish-KKKP Tiranë ka marrë në shqyrtim kërkesën e ish-pronarit Ibrahim Rreli me nr. 1515 akti, me objekt njohjen, kthimin apo kompensimin e pronës të përbërë prej tokës të punueshme 40 dynym dhe livadh me sipërfaqe 2 dynym, e cila gjendet në lagjen “Ali Bej”, në sinorin Brrakë të Tiranës.
2. Referuar dispozitave të ligjit nr.7698, datë 15.04.1993, si dhe akteve nënligjore të dala në zbatim të tij, ish-pronari Ibrahim Rrelit (trashëgimtarët e tij) kanë paraqitur në cilësinë e provës shkresore, për të vërtetuar titullin e pronësisë mbi pronën e pretenduar, Vërtetim lëshuar nga Zyra e Kadastrës pranë Bashkisë së Qytetit të Tiranës me nr. 2/9 prot., datë 02.09.1993, ku rezulton se referuar dokumentacionit të vjetër kadastral Tiranë në “Regjistrin e Pronarëve të prekur pjesërisht” (në faqe 1/3, të vitit 1946), në emër të banorit Maliq Rreli ekziston e regjistruar një tokë e punueshme 40 dy dhe livadh 2 dy, gjithsej 42 dy. Po në këtë vërtetim faktohet se “I lëshohet ky vërtetim sipas kërkesës së ish pronarëve të ligjshëm të kësaj sipërfaqe “tokë – truall”.
3. Pas përfundimit të shqyrtimit të kërkesës, ish-KKKP Tiranë me vendimin nr. 553, datë 30.06.1994 ka vendosur të njohë ish-pronar Ibrahim Rreli (trashëgimtarët e tij), duke i kthyer një sipërfaqe totale prej 5630 m² dhe duke i njohur të drejtën e kompensimit për sipërfaqen prej 24 638 m². Në total nga ky komision është trajtuar sipërfaqja prej 30,268 m².
4. Sipas përmbajtjes së vendimit të KKKP kjo pronë ka qenë e transkriptuar në regjistrat e vjetra kadastrale me nr. 744, datë 26/09/1939. Ky vendim i KKKP bazohet edhe në vërtetimin e Zyrës së Kadastrës nr. 2/9 prot., dt. 02/09/1993 sipas të cilit përcaktohet se “... në “Regjistrin e Pronarëve të prekur pjesërisht” (në faqen 1/3, të vitit 1946) ... ekziston tokë e punueshme 40 (dyzet) dylymë, livadh 2 (dy) dylymë”. Në pikën (c) të vendimit përcaktohet: “Trualli të zënë me ndërtime private pa leje dhe me leje me sipërfaqe 24,638 m2 dhe në bazë të germës (a) të nenit 16 të ligjit 7698, datë 15.04.1993, të kompensohet pronari Ibrahim Reli (trashëgimtarët e tij) me obligacione shtetërore”.
5. Nga aktet e depozituara në dosjen gjyqësore rezulton të jetë paraqitur në cilësinë e provës dhe vendimi nr. 554, datë 30.06.1994 i ish-KKKP Tiranë. Nga përmbajtja e vendimit rezulton të jetë marrë në shqyrtim kërkesa e ish-pronares Mahmudie Rreli, me objekt njohjen, kthimin apo kompensimin e pronës të përbërë prej një copë truall 7 dynym e 1/4, e ndodhur në lagjen e re të Tiranës, në sinorin Shëngjin, një copë tokë në lagjen “Ali Bej” prej 12 dynym, gjysmën e pjesës së pandarë të një toke prej 6 dynym të ndodhur në lagjen “Ali Bej”, një copë tokë në lagjen “Ali Bej” prej 2 dynym, një tokë e ndodhur në lagjen “Ali Bej” në sinorin Brrakë prej 2 dynym e gjysmë, një tokë 4 dynym e ndodhur ne lagjen “Ali Bej”.
6. Ish-KKKP Tiranë me vendimin nr. 554, datë 30.06.1994 ka vendosur të njohë ish-pronaren Mahmudie Rreli (trashëgimtarët e saj), duke i kthyer një sipërfaqe totale prej 5930 m² dhe duke i njohur të drejtën e kompensimit për sipërfaqen prej 902 m² kjo sipas përcaktimit të pikës (c) të vendimit. Totali i sipërfaqes së njohur nga komisioni është sipërfaqja prej 6,832 m².
7. Në datën 24.02.2016 ka hyrë në fuqi ligji nr. 133/2015 për “Trajtimin e pronës dhe përfundimin e procesit të kompensimit të pronave”, i cili ka parashikuar edhe mënyrën e vlerësimit financiar të pronës së njohur me vendim përfundimtar për kompensim subjekteve të shpronësuara. Në zbatim të këtij ligji Këshilli i Ministrave ka miratuar vendimin nr. 223 datë 23.03.2016 për “Caktimin e rregullave dhe të procedurave për vlerësimin dhe shpërndarjen e fondit financiar e fizik për kompensimin e pronave”.
8. ATP referuar dispozitave ligjore të ligjit nr. 133/2015 ka urdhëruar publikimin në Buletin Zyrtar të Regjistrit të Vlerësimit për vendimet përfundimtare që janë shprehur për njohjen e të drejtës së kompensimit për vitet 1993-1994. Sipas këtij vlerësimi të bërë nga ATP ka rezultuar të kryej përcaktimin e subjekteve që shpronësohen, në lidhje me këtë fakt është kryer dhe publikimi i përfituesve. Sipas vlerësimit të publikuar në gazetën “Shqiptare” të datës 6 Qershor 2016, rezulton të jenë përfshirë në listat e kompensimit monetar pasuritë si më poshtë vijon: - në faqe 18 të gazetës, pasuria e ish-pronarit Ibrahim Rreli me shënimin: “EZAURUAR”; - Në faqen 18 të gazetës, për pasurinë që i përket ish-pronares Mahmudie Rreli, rezulton të mos jetë bërë asnjë vlerësim financiar, por gjendet me shënimin “vendimi i komisionit nuk ka hartë”.
9. Në vijim ankuesja i është drejtuar me ankesë ATP-së e cila me shkresën nr. 8276/1 prot., datë 12.07.2016 ka sqaruar trashëgimtarin Met Rreli, në lidhje me mënyrën e vlerësimit financiar të pronës së ish-pronarit Ibrahim Rreli dhe arsyet e mos vlerësimit të pronës së ish-pronares Mahmudie Rreli. Sipas kësaj shkrese, në lidhje me pronën e ish pronarit Ibrahim Rreli që i përket vendimit nr. 553, datë 30/06/1994 të KKKP Tiranë, ndër të tjerash ATP citon se: “Referuar dokumentacionit ligjor ku është bazuar vendimi nr. 553 datë 30.06.1994 të ish KKKP Bashkia Tiranë dhe konkretisht Vërtetim Kadastral, është konstatuar se zëri kadastral i origjinës për pronën e njohur ka qenë tokë bujqësore. Referuar dokumentacionit hartografik, zona kadastrale në të cilën ndodhet prona, është ZK 8330, Tiranë. Sipas VKM nr. 89, datë 03.02.2016 “Për miratimin e hartës së vlerës së tokës në Republikën e Shqipërisë” ... , për ZK 8330 është miratuar vlerë vetëm për pasurinë e llojit tokë truall, dhe në këto kushte, bazuar në pikën 4 të nenit 6 të ligjit nr. 133/2015 datë 05.12.2015, vlerësimi i pronës së njohur për kompensim bëhet duke marrë si referim zërin kadastral sipas origjinës së pronës, që ndodhet më afër pronës që do të kompensohet, duke u bazuar në hartën e vlerës në kohën e hyrjes në fuqi të këtij ligji. Në rastin konkret zona më e afërt gjeografikisht, për të cilën është miratuar vlera për tokën bujqësore është ZK. 1066, Babrru Qendër. Vlera e tokës bujqësore për ZK. 1066, sipas VKM nr. 88/2016, është 448 lekë/m2”.
10. Nga përmbajtja e shkresës rezulton se pala e paditur ATP, mbështetur në arsyetimin e sipërcituar ka referuar si bazë ligjore pikën 1/a të nenit 6 të ligjit nr. 133/2015, vlerësimi financiar i sipërfaqes së njohur për kompensim me vendimin nr. 553, është përllogaritur në vlerën 24,638 m2 x 448 Lek, në vlerën totale 11,037,824 Lek. Ndërkohë, të njëjtin kriter ka përdorur ATP edhe kur ka vlerësuar pjesën e truallit që i është kthyer trashëgimtarëve të Ibrahim Rrelit me sipërfaqe 5,630 m2 duke e vlerësuar me çmimin 34,068 lek/m2, kjo në shumën totale të vlerësuar 189,280,600 Lek.
11. Referuar argumenteve sa më sipër, si dhe bazuar në përcaktimet e nenit 7 pika 2/a të ligjit, ATP ka vlerësuar se vlerësimi i pronës së kthyer me vendimin përfundimtar 553, datë 30.06.1994 të KKKP Tiranë, është më e madhe se vlera e tokës së njohur për kompensim, atëherë subjekti i shpronësuar sipas vendimit të KKKP-së është konsideruar kompensuar.
12. Ndërkohë, në lidhje me ish-pronaren Mahmudie Rreli, ATP sqaron në shkresën e saj se: “Nga verifikimet në regjistër rezulton se vendimi nr. 554 datë 30.06.1994, nuk i është përcaktuar vlera për arsye se nga dokumentacioni ligjor dhe hartografik i administruar në dosje nuk është përcaktuar zëri kadastral i origjinës së pronës. Në këto kushte duhet të përcaktoni dokumentacion me anë të së cilit të përcaktohet zëri kadastral i origjinës së pronës për të bërë të mundur përcaktimin e vlerës së pronës së njohur me vendimin e mësipërm”.
13. Sa më sipër, pala paditëse në datën 30.06.2016 i është drejtuar Gjykatës Administrative e Apelit me kërkesëpadinë objekt gjykimi, duke pretenduar se, pala e paditur duhej ta vlerësonte sipërfaqen e tokës së kompensuar sipas zërit kadastral “truall” pasi e tillë ka qenë sipërfaqja e tokës edhe në momentin e shpronësimit dhe si rrjedhojë ka mbetur pa u likuiduar pjesa e plotë e detyrimit.
14. Gjykata Administrative e Apelit me vendimin nr.14 datë 14.02.2018 ka vendos:“Rrëzimin e kërkesëpadisë së ngritur nga pala paditëse Shyqyri Reli si të pabazuar në ligj e në prova. Shpenzimet gjyqësore i ngarkohen palës paditëse. [...]”.
14.1 Gjykata arsyeton, ndër të tjera se, gjatë gjykimit të çështjes rezulton të jenë paraqitur prova nga dokumentacioni i ndodhur në Arkivin Qendror Teknik të ndërtimit, konkretisht: - Me shkresën nr. 42, datë 12.01.2018 është përcjellë “Pjesë nga Relievi i Tiranës, shkalla 1:2500, hedhur leja e ndërtimit nga data 01.01.1940 deri në datën 25.02.1943, marrë nga Harta F-12 dhe F-2”. -Me shkresën nr. 43, datë 12.01.2018 është përcjellë “Plani rregullues i Tiranës para vitit 1944”. -Me shkresën nr. 1764 prot., datë 30.09.2018 është përcjellë “Pjesë nga Relievi i Tiranës, sh 1:2500, viti 1937, marrë nga Harta F –“. Gjykata në veprimet përgatitore ka urdhëruar kryerjen e aktit të ekspertimit i cili konform rregullave procedurale të nenit 25 dhe 34 të ligjit nr. 49/2012, iu nënshtrua debatit gjyqësor.
14.2 Sipas aktit të ekspertimit shtesë rezulton të jetë vlerësuar se: Me vendimin nr.778 datë 25.12.1931 bëhet miratimi i këtyre kufijve të qytetit të Tiranës. Në fragmentin planimetrik pjesë nga planimetria e kufijve të Tiranës shkalla 1: 10 000, viti 1930 u bë hedhja e pronës sipas plan vendosjes së trashëgimtarit Ibrahim Rreli të përgatitur nga Komisioni i Kthimit e Kompensimit të Pronave me dosje nr.1515 datë 15.05.1994 (vendimit nr.553 datë 30.06.1994) e njehsur me origjinalin nga Nexhla Këllzi nr.1452 datë 07.04.1995, nga ku rezulton se prona gjendet brenda kufijve të juridiksionit të bashkisë Tiranë të miratuar me vendimin nr.778 datë 25.09.1931, këto të dhëna jepen grafikisht edhe në lidhjen nr. 1.1 (bashkangjitur) pjesë nga planimetria e kufijve të Tiranës shkalla 1: 10 000 e vitit 1930. Më tej bëra hedhjen e kësaj distancë me rreze 2:200 m (R=2.2km) me qendër tek "Ushtari i panjohur" ish sheshi "Sulejman Pasha", njëkohësisht bëra edhe hedhjen e pronës sipas plan vendosjes së trashëgimtarit Ibrahim Rreli të përgatitur nga Komisioni i Kthimit e Kompensimit të Pronave me dosje nr.1515 datë 15.05.1994 (vendimit nr.553 datë 30.06.1994) në ortofoto lidhja nr. 1.2 me emërtimin "Imazh satelitor": vendndodhja e pronës Ibrahim Rrelit rruga “Jordan Misja” (bashkangjitur). Gjithashtu në fragmentin planimetrik pjesë nga relievi i Tiranës shkalla 1: 2 500, viti 1937 u bë hedhja e pronës sipas plan vendosjes së trashëgimtarit Ibrahim Rreli të përgatitur nga Komisioni i Kthimit e Kompensimit të Pronave me dosje nr.1515 datë 15.05.1994 (vendimit nr.553 datë 30.06.1994). Nga ku rezulton se prona është pjesë e këtij plani relievi, këto të dhëna jepen grafikisht edhe në lidhjen nr. 1.3 (bashkangjitur) pjesë nga relievi i Tiranës shkalla 1:2 500, viti 1937 marrë nga harta F-1. Në bazë të vendimit nr.553 datë 30.06.1994 të bashkisë Tiranë të Komisionit të Kthimit e Kompensimit të Pronave dhe shkresës së bashkisë Tiranë nr.2/9 datë 2.09.1993, në emër të familjes Rreli, Maliq Rreli e trashëgimtarët e saj prona në Lagjen “Ali Bej”, Sinori Barrake të qytetit të Tiranës, në referim të dokumenteve të vjetra kadastrale Tiranë, në "Regjistrin e pronave të prekura pjesërisht në faqen 1/3 të vitit 1946 ekziston prona sipas zërit kadastral: -Tokë e punueshme 40 (dyzet) dylym; - Livadhe 2 (dy) dylym. Pra referimi për shpronësimin e pronës bëhet në vitin 1946. Plani i fundit rregullues për Tiranën para vitit 1946 është ai i sjellë me shkresat nr.42 prot., datë 12.01.2018 dhe nr.43 prot., datë 12.01.2018 me autorë Arkitekt projektues Dr. Ing. Ark. Ivo Lambertini dhe Arkitekt këshillues Dr. Ing. Ark. Ferdinado Poggi, Janar (Kallnur) 1943, në fragmentin planimetrik të këtij plani u bë hedhja e pronës sipas plan vendosjes së trashëgimtarit Ibrahim Rreli të përgatitur nga Komisioni i Kthimit e Kompensimit të Pronave me dosje nr.1515 datë 15.05.1994 (vendimit nr.553 datë 30.06.1994) nga ku rezulton se prona është pjesë e këtij plani rregullues. Këto të dhëna jepen grafikisht edhe në lidhjen nr. 1.4 (bashkangjitur) pjesë nga relievi i Tiranës shkalla 1:2500 hedhur lejet e ndërtimi nga data 01.01.1940 deri me datë 25.01.1943 marrë nga hartat F-1 dhe F-2. Në përfundim, eksperti ka konkluduar se: Prona e njohur në bazë të vendimit nr.553 datë 30.06.1994 të komisionit të kthimit e kompensimit të pronave të bashkisë Tiranë gjendet: - Brenda kufijve të juridiksionit të Bashkisë Tiranë të miratuar me vendimin nr.778 datë 25.09.1931, këto të dhëna jepen grafikisht edhe në lidhjen nr. 1.1 (bashkangjitur) me emërtimin pjesë nga planimetria e kufijve të Tiranës shkalla 1: 10 000 e vitit 1930 marrë nga Arkivi Qendror Teknik i Ndërtimit.- Prona është pjesë e plan relievit të Tiranës shkalla 1:2 500, viti 1937 marrë nga harta F-1, këto të dhëna jepen grafikisht edhe në lidhjen nr1.3 (bashkangjitur)- Prona është pjesë e planit rregullues të sjellë nga paditësi me shkresën nr.43 prot., datë 12.01.2018 nga Arkivi Qendror Teknik i Ndërtimit dhe relievi i Tiranës shkalla 1:2 500 hedhur lejet e ndërtimi nga data 01.01.1940 deri më datë 25.01.1943 marrë nga hartat F-1 dhe F-2 të sjella nga paditësi me shkresën nr.42 prot., datë 12.01.2018 të Arkivit Qendror Teknik të Ndërtimit, këto të dhëna jepen grafikisht edhe në lidhjen nr. 1.4 (bashkangjitur)”.
14.3 Në analizë të pretendimeve të parashtruara nga pala paditëse Shyqri Reli, pala e paditur Agjencia e Trajtimit të Pronave dhe Avokatura e Shtetit, provave të nënshtruara debatit gjyqësor dhe ligjit të aplikueshëm në rastin konkret, gjykata e apelit ka vlerësuar se padia është e pambështetur në prova e në ligj, si e tillë duhet të rrëzohet. Padia është ngritur për kundërshtimin e vlerësimit financiar të pronës për kompensim nga ATP-ja, që përmban vullnetin e shprehur nga ky organ publik, në ushtrim të funksionit të tij publik, që rregullon marrëdhënie të përcaktuara me ligjin nr. 133/2015 “Për trajtimin e pronës dhe përfundimin e procesit të kompensimit të pronave”, ndaj një subjekti individualisht të përcaktuar të së drejtës që në rastin konkret është paditësi Shyqri Reli në cilësinë e trashëgimtarit ligjor të të ndjerit Ibrahim Reli. Sipas gjykatës së apelit, Komisioni i Kthimit dhe i Kompensimit të Pronave i Bashkisë Tiranë me vendimin nr. 553, datë 30.06.1994 ka njohur të drejtën e pronësisë trashëgimtarëve ligjorë të të ndjerit Ibrahim Reliu që sipas dëshmisë së trashëgimisë nr. 995, datë 16.8.1993, rezulton të jetë paditësi Shyqri Reli, etj.
14.4 Sipas vërtetimit të lëshuar nga Zyra e Kadastrës pranë Bashkisë së Qytetit të Tiranës me nr. 2/9 prot., datë 02.09.1993, ka të përcaktuar se referuar dokumentacionit të vjetër kadastral Tiranë në “Regjistrin e Pronarëve të prekur pjesërisht” (në faqe 1/3, të vitit 1946), në emër të banorit Maliq Rreli ekziston e regjistruar një tokë e punueshme 40 dy dhe livadh 2 dy, gjithsej 42 dy. Përmbajtja e këtij vërtetimi rezulton të jetë në harmoni me përcaktimin e kryer në vendimin nr. 553, datë 30.06.1994 të KKKP Bashkia Tiranë në pjesën hyrëse të së cilit përcaktohet se “Komisioni i kthimit dhe kompensimit të pronave ish-pronarëve të Bashkisë së Qytetit të Tiranës, sot në datën 30.06.1994 mori në shqyrtim kërkesën i ish-pronarit Ibrahim Reli me nr. 1515 të aktit kthimi i pronës të përbërë prej tokë të punueshme me sipërfaqe 40 dylim dhe livadh me sipërfaqe 2 dylim, e cila gjendet në lagjen Ali Bej në sinorin Bashkia e Tiranës”.
14.5 Në vijim të analizës ligjore të rrethanave të faktit, Gjykata Administrative e Apelit ka konstatuar se sipas vlerësimit të ATP të publikuar në gazetën “Shqiptare” të datës 6 qershor 2016, rezulton të jenë përfshirë në listat e kompensimit monetar pasuria e cila është e përfshirë në vendimin nr. 553, datë 30.06.1994 të KKKP Bashkia Tiranë, e cila figuron me të dhënat “në faqe 18 të gazetës, pasuria e ish-pronarit Ibrahim Rreli me shënimin: “EZAURUAR”. Lidhur me metodologjinë e vlerësimit të pronës, pala e paditur rezulton të jetë bazuar në parashikimet e neneve 6 e 7 të ligjit specifik duke bërë vlerësimin në tërësi të gjithë sipërfaqen e trajtuar me kompensim sipas vendimit nr. 553, datë 30.06.1994, pra për gjithë sipërfaqen prej 24,638 m2, duke vlerësuar këtë sipërfaqe sipas zërit kadastral në kohën e shpronësimit, si tokë bujqësore. Vlerësimi i sipërfaqes së tokës rezulton të jetë bërë sipas çmimeve të hartës së vlerës të miratuar me VKM nr. 89 datë 03.02.2016 “Për miratimin e hartës së vlerës së tokës në Republikën e Shqipërisë” që ishte tashmë i miratuar në kohën e hyrjes në fuqi të ligjit nr. 133/2015. Pas kryerjes së vlerësimit sipas kësaj metodologjie ka rezultuar se subjekti i shpronësuar në rastin në gjykim kishte përfituar vlerën takuese të sipërfaqes së pronës së njohur për kompensim, dhe si rrjedhojë nga pala e paditur është vlerësuar si i kompensuar me shënimin përkatës “Ezauruar”. Për sa më sipër, Gjykata Administrative e Apelit ka vlerësuar plotësisht të ligjshme veprimtarinë e palës së paditur në kryerjen e vlerësimit financiar të vendimit nr. 553, datë 30.06.1994 të KKKP Bashkia Tiranë.
14.6 Pretendimi i paditësit lidhur me regjimin juridik (zërit kadastral “truall”) në kohën e shpronësimit të sipërfaqes së tokës për të cilën është disponuar me vendimin përfundimtar të kompensimit, nga pala e paditur, në vlerësimin e gjykatës ka rezultuar i pabazuar në prova. Referuar vërtetimit të lëshuar nga Zyra e Kadastrës pranë Bashkisë së Qytetit të Tiranës me nr. 2/9 prot. datë 02.09.1993, cituar më sipër, del se sipërfaqja e tokës ka qenë e kategorizuar në livadh dhe e punueshme. Përcaktimi i kryer për zërin kadastral të pasurisë si rrjedhojë nuk mund të konsiderohet “truall”, kjo për faktin se një përcaktim i tillë nuk gjendet i përshkruar në asnjë nga aktet me të cilën vërtetohet fakti juridik i pronës para shpronësimit. Gjykata Administrative e Apelit ka vlerësuar se zëri kadastral i origjinës për pronën e njohur me vendimin nr. 553 datë 30.06.1994 të ish-KKKP Bashkia Tiranë, në emër të Ibrahim Rreli, është tokë bujqësore, vërtetuar me një akt ligjor me vendimin nr. 553 datë 30.06.1994 të ish-KKKP Bashkia Tiranë, i cili nga pala paditëse nuk është kontestuar në kohën e daljes së këtij akti. Pala paditëse për të kundërshtuar zërin kadastral të pronës objekt kompensimi ka paraqitur disa prova, të cilat nuk janë paraqitur pranë palës së paditur për tu trajtuar lidhur me provueshmërinë e tyre, por këto prova nuk mund të hedhin poshtë vendimin nr. 553 datë 30.06.1994 të ish-KKKP Bashkia Tiranë, i cili për palën paditëse është vënë në dijeni që në datë 30.06.1994 të ish-KKKP Bashkia Tiranë me vendimin nr. 553 të ish-KKKP Bashkia Tiranë, i cili nuk është kundërshtuar nga vetë paditësi.
14.7 Për të përcaktuar kategorinë e tokës në të cilën përfshihet pemishtja, gjykata së pari i është referuar përkufizimit të dhënë në ligjin nr. 133/2015, në nenin 5, pika 11, sipas të cilës përcaktohet se: “Tokë” është toka bujqësore, toka pyjore, pyjet, livadhet e kullotat, tokat e pafrytshme dhe trualli”. Ndërsa në pikën 12, të nenit 5 sipas të cilit: “Tokë bujqësore është toka që ndodhet jashtë¨ vijave kufizuese të qyteteve e qendrave të banuara në çastin e shpronësimit dhe që si e tillë figuron në regjistrat kadastrale të shtetit, e zënë me bimët e arave, pemishtet, vreshtat dhe ullishtat, kudo ku ndodhet dhe që ka veçori thelbësore të saj pjellorinë”. Referuar përcaktimit të mësipërm del se “toka e punueshme” dhe “livadhi” përfshihen në kategorinë e tokës bujqësore, por edhe për faktin se në çastin e shpronësimit pasuria figuron në regjistrat kadastralë të shtetit, referuar vërtetimit të lëshuar nga kadastra në të cilën përcaktohet se pasuria e paditësit përbëhej nga tokë e punueshme 40 dy dhe livadh 2 dynym. Pretendimi i paditësit se sipërfaqja e tokës ka qenë brenda vijave kufizuese të qytetit të Tiranës mbetet i pabazuar në asnjë provë. Në këtë konkluzion gjykata e apelit ka mbërritur bazuar edhe në nenin 1 të ligjit nr. 7501 datë 19.07.1991 “Për tokën” se: “Në Republikën e Shqipërisë toka ndahet në: a) Toka bujqësore të zëna me bimët e arave, pemishtet, vreshtat dhe ullishtet, kudo që ndodhen, në fshatra, në qytete apo në qendra të tjera të banuara, pavarësisht nga madhësia e tyre; [...]”. Pra edhe ky ligj përcakton regjimin juridik të tokës pa pasur parasysh vendndodhjen e saj. Sipas këtij parashikimi, fakti që toka ndodhet në qytet nuk ndryshon regjimin juridik të saj përsa rezulton të jetë e tokë e punueshme dhe livadh.
14.8 Edhe përcaktimi i dhënë për tokën bujqësore në nenin 2 pika 3 të ligjit nr. 9244 datë 17.06.2004 “Për mbrojtjen e tokës bujqësore” konfirmon të njëjtin fakt. Sipas këtij parashikimi “Toka bujqësore është sipërfaqja e tokës që si e tillë figuron në regjistrat kadastralë të shtetit, e zënë me bimët e arave, pemishte, vreshtat dhe ullishtat kudo ku ndodhet dhe ka si veçori thelbësore të saj pjellorinë.”. Gjykata vlerëson se pala e paditur ATP ka kryer një trajtim të saktë të kategorisë së pronës dhe si rrjedhojë, vlerësohet se pretendimi i palës paditëse për ta trajtuar pronës e kompensuar ne përcaktimin e kategorisë “truall” është i pabazuar në ligj dhe në prova. 
14.9 Në vijim të kërkesës së palës paditëse në lidhje me metodologjinë e përdorur për kompensimin financiar, gjykata e apelit ka analizuar ndër të tjera se, pala e paditur ATP ka referuar si bazë ligjore pikën 1/a, të nenit 6 të ligjit nr. 133/2015, ndërsa vlerësimi financiar i sipërfaqes së njohur për kompensim me vendimin nr. 553, është përllogaritur 24,638 m2 x 448 Lek/m2, në vlerën totale 11,037,824 Lek. Ndërkohë, të njëjtin kriter ka përdorur ATP edhe kur ka vlerësuar pjesën e truallit që i është kthyer trashëgimtarëve të Ibrahim Rrelit me sipërfaqe 5,630 m2 duke e vlerësuar me çmimin 34,068 Lek/m2, kjo në shumën totale të vlerësuar 189,280,600 Lek. Bazuar në përcaktimet e nenit 7 pika 2/a të ligjit, ATP ka vlerësuar se vlerësimi i pronës së kthyer me vendimin përfundimtar nr. 553, datë 30/06/1994 të KKKP Tiranë, është më e madhe se vlera e tokës së njohur për kompensim, atëherë subjekti i shpronësuar sipas vendimit të KKKP-së është konsideruar i kompensuar.
14.10 Mbi rrethanat e faktit të përshkruara më sipër, fillimisht gjykata e apelit ka vlerësuar të marrë në shqyrtim faktin nëse është konsumuar e gjithë rruga administrative e trajtimit të kërkesës për vlerësimin financiar të pronës së njohur për kompensim paditësit për vendimin nr.553, datë 30.06.1994 të KKKP Bashkia Tiranë. Rregullat për kompensimin janë përcaktuar në nenet 6-8 të ligjit nr. 133/2015, dispozita këto që parashikojnë metodologjinë e vlerësimit, si dhe format e kompensimit dhe vlerësimit. Në pikën 16 të nenit 5 të ligjit është përkufizuar termi “vlerësim” që do të thotë vlerësimi financiar që ATP-ja i bën vendimit përfundimtar të kompensimit sipas dispozitave të ligjit. Kurse pika 17 e nenit 5 përcakton se, vendimi përfundimtar është çdo vendim administrativ apo gjyqësor i cili nuk i nënshtrohet më një procedure kontrolli dhe rishikimi nga një autoritet më i lartë administrativ apo gjyqësor, duke përfshirë këtu vendimet e formës së prerë dhe kur këto i janë nënshtruar rekursit, si vendim përfundimtar konsiderohet vendimi i Gjykatës së Lartë.
14.11 Në analizën ligjore, gjykata e apelit ndër të tjera ka theksuar se, me vendimin nr. 1 datë 16.01.2017 Gjykata Kushtetuese e Republikës së Shqipërisë ka vendosur: “Pranimin pjesërisht të kërkesës. Shfuqizimin si antikushtetues të nenit 6, pika 3 dhe 5, të ligjit nr.133/2015 “Për trajtimin e pronës dhe përfundimin e procesit të kompensimit të pronave”. Refuzimin e kërkesës për shfuqizimin e nenit 6, pika 1, shkronja “b”, si dhe të nenit 7, pika 2, shkronja “a” dhe “b” të ligjit të mësipërm. Rrëzimin e kërkesës për pjesën tjetër. Ky vendim është përfundimtar, i formës së prerë dhe hyn në fuqi ditën e botimit në Fletore Zyrtare”. Rezulton se shkronja “c” e pikës 2 të nenit 7 të ligjit të referon tek pika 3 e nenit 6 të ligjit, e cila është shfuqizuar nga Gjykata Kushtetuese me vendimin nr. 1 datë 16.01.2017.
14.12 Në analizë të dispozitave në ligjet për kthimin dhe kompensimin e pronave (ligje të vitit 1993 dhe 2004) dhe objektit e qëllimit të ligjit në tërësi, gjykata e apelit ka konstatuar se ATP-ja ka detyrimin për të bërë vlerësimin financiar vetëm për pronat e trajtuara me vendime përfundimtare kompensimi. Sipas përkufizimit të dhënë në pikën 5 të nenit 5 të ligjit, kompensimi është shpërblimi i drejtë sipas procedurave të përcaktuara në ligj. Pra janë vendimet përfundimtare ato që kanë disponuar vullnetin e shtetit lidhur me kompensimin dhe formën e këtij kompensimi, nëse do jetë kompensim financiar apo kompensim/kthim fizik. E drejta e subjekteve të shpronësuara për t’iu drejtuar me ankim Gjykatës Administrative të Apelit është e lidhur me vlerësimin financiar të pronës, të kryer për efekt të kompensimit financiar. 
14.13 Referuar kritereve të pikës 2, të nenit 19 të ligjit, ATP-ja bën publikimin e vlerësimit në bazë të dispozitave të Kodit të Procedurave Administrative. Kurse pika 13 e VKM nr. 223 datë 23.03.2016 parashikon se, “ATP-ja pas vlerësimit financiar të vendimeve, të cilat kanë njohur të drejtën për kompensim, publikon regjistrin sipas rendit kronologjik të datës së vendimeve”. Vetëm pas kalimit të afatit 30 ditor nga dita e publikimit të të dhënave përkatëse në regjistër, nëse subjekti i interesuar nuk ka bërë ankim, vlerësimi i vendimit përfundimtar të kompensimit ekzekutohet nga ATP-ja. Pra, vetë ligji dhe VKM-ja e dalë në bazë e për zbatim të tij, kanë parashikuar si formë të pasqyrimit të vlerës konkrete të pronës të dalë pas përfundimit të vlerësimit financiar të vendimit përfundimtar të kompensimit, regjistrin e vendimeve përfundimtare. Është pikërisht ky akti të cilin ATP-ja ka detyrimin ta publikojë duke pasqyruar në të, të gjitha vendimet që njohin të drejtën e kompensimit të pronës të subjekteve të shpronësuara. (neni 16.1 i ligjit). Edhe në rast se gjatë procesit të vlerësimit financiar të vendimeve përfundimtare të kompensimit konstatohen të meta në dokumentacionin e nevojshëm për të kryer këtë vlerësim, këto të meta pasqyrohen në regjistër dhe publikohen në faqen zyrtare të internetit të ATP-së dhe Buletinin e njoftimeve zyrtare. 
14.14 Referuar rastit objekt gjykimi gjykata e apelit ka çmuar se jemi në kushtet kur pala paditëse ka marrë kompensimin e plotë të sipërfaqes së njohur me vendimin nr. 553 KKKP Bashkia, Tiranë. Vlerësimi i sipërfaqes së tokës ka rezultuar të jetë bërë sipas çmimeve të hartës së vlerës të miratuar me VKM nr. 89 datë 03.02.2016 që ishte tashmë i miratuar në kohën e hyrjes në fuqi të ligjit nr. 133/2015, për llojin e kategorisë “Tokë bujqësore”. Vlerësimi “Ezauruar” është bërë sepse prona e njohur për kompensim është konsideruar sipas zërit kadastral të origjinës si “tokë bujqësore”, ka rezultuar se pala paditëse nuk ka pasur pretendime në lidhje me përcaktimet e vendimit nr. 553, datë 230.06.1994 të KKKP Bashkia Tiranë të njohjes dhe shpronësimit, vendim ky i cili nuk është goditur gjyqësisht, e si rrjedhojë është përfundimtar. 
14.15 Gjykata Administrative e Apelit ka vlerësuar se kërkimi i paditësit në lidhje me masën e shpronësimit të pronës të njohur me vendimin nr. 553, datë 30.06.1994 të KKKP Bashkia Tiranë është i pabazuar në ligj dhe në prova, e si rrjedhojë duhet të rrëzohet. Paditësi në pretendimet dhe objektin e padisë kundërshton vlerësimin e ATP-së për sa i përket vendimit nr. 554 datë 30.06.1994 të KKKP Bashkia Tiranë. ATP referuar dispozitave ligjore të ligjit nr. 133/2015 ka urdhëruar publikimin në Buletinin Zyrtar të Regjistrit të Vlerësimit për vendimet përfundimtare që janë shprehur për njohjen e të drejtës së kompensimit për vitet 1993-1994. Sipas vlerësimit të kryer nga ATP, si dhe publikimit në gazetën “Shqiptare” të datës 6 qershor 2016, nuk ka rezultuar të jetë përfshirë në listat e kompensimit monetar pasuria që i përket ish pronares Mahmudie Rreli, për të cilën, rezulton të mos jetë bërë asnjë vlerësim financiar, por gjendet me shënimin “vendimi i komisionit nuk ka hartë”.
14.16 Në lidhje me këtë përcaktim ATP sqaron në shkresën e saj se: “Nga verifikimet në regjistër rezulton se vendimi nr. 554 datë 30.06.1994, nuk i është përcaktuar vlera për arsye se nga dokumentacioni ligjor dhe hartografik i administruar në dosje nuk është përcaktuar zëri kadastral i origjinës së pronës. Në këto kushte duhet të përcaktoni dokumentacion me anë të së cilit të përcaktohet zëri kadastral i origjinës së pronës për të bërë të mundur përcaktimin e vlerës së pronës së njohur me vendimin e mësipërm”. Në asnjë nga rubrikat nuk bëhet fjalë për kategorinë e pronës në momentin e shpronësimit, apo për trajtimin e vlerës së kompensimit për këtë vendim. Një kërkim i tillë për detyrimin e të paditurit për trajtimin e çështjes dhe trajtimin e vlerësimit financiar të këtij vendimi nuk gjen mbështetje ligjore dhe si i tillë duhet rrëzuar si i pa bazuar. Për sa kohë ATP nuk është shprehur për formën e kompensimit për vendimin nr. 554 datë 30.06.1994, për mungesë dokumentacioni ligjor, pra nuk ka informacionin e nevojshëm, nuk mund të veprojë apriori për përcaktimin e zërit kadastral në momentin e shpronësimit e cila do të sillte kategorizimin e saj si tokë bujqësore ose truall. Pra, nga këto të dhëna rezulton se pala e paditur duke mos përcaktuar momentin e shpronësimit nuk ka qenë në gjendje të evidentojë se çfarë kategorie (zëri kadastral) ka qenë prona në momentin e shpronësimit, siç e kërkon edhe ligji. Në lidhje me përcaktimin e zërit kadastral duhet që paditësi të paraqiste dokumentacionin e duhur, vërtetimin kadastral nëpërmjet të cilit faktohet regjistrimi i pronës dhe origjina e tij. Në vlerësimin e gjykatës së apelit, pala e paditur me të drejtë nuk ka mundur të kryejë përcaktimin e zërit kadastral të pasurisë objekt i vendimit nr. 554, datë 30.06.1994 dhe rrjedhimisht nuk ka mundur të finalizojë procesin e kompensimit për këtë pronë, kjo në kushtet e pamundësisë për të përcaktuar zërin kadastral të origjinës së pronës.
15. Kundër vendimit të Gjykatës Administrative të Apelit ka ushtruar rekurs më datë 03.03.2018 pala paditëse Shyqri Reli, i cili ka kërkuar ndryshimin e vendimit nr. 14, datë 14.02.2018 të Gjykatës Administrative të Apelit dhe dërgimin e çështjes për rishqyrtim në Gjykatën Administrative të Apelit. Pala paditëse ka paraqitur në rekurs shkaqet e përmbledhura si vijojnë:
- Gjykata ka gabuar dhe ka zbatuar gabim ligjin material kur ka pranuar si të ligjshëm vlerësimin e bërë nga ATP se zëri kadastral i tokës së ish pronarit Ibrahim Reli, të trajtuar me vendimin nr. 553/1994, është “tokë bujqësore”. Toka e trajtuar me vendimin nr. 533/1994 nuk është sipas ligjit “tokë bujqësore” por është “tokë truall”. Gjykata nuk ka dhënë një vendim të arsyetuar dhe të mbështetur në provat e administruara në gjykim.
- ATP ka kryer vlerësimin financiar të tokës së ish pronarit Ibrahim Reli të njohur me vendimin përfundimtar nr. 553/1994 të KKKP Tiranë, duke e trajtuar atë në mënyrë të gabuar si zë kadastral “tokë bujqësore” dhe për rrjedhim, ka llogaritur vlerën e saj sipas çmimit të tokës bujqësore në zonë kadastrale më të afërt, Babrru, që është publikuar në VKM-në përkatëse nr. 89/2016. 
- Qëndrimi i sipërcituar i gjykatës së apelit dhe ATP-së për përcaktimin e zërit kadastral të pronës në rastin konkret janë në kundërshtim dhe në zbatim të gabuar të ligjit. Përcaktimi i zërit kadastral të tokës dhe kriteret që duhet të përmbushë çdo zë i veçantë kadastral përcaktohen nga ligji në mënyrë të posaçme dhe eksplicite dhe nuk i lihet në dorë të interpretohet apo të përcaktohet nga institucionet shtetërore, qoftë edhe gjykatës, sipas mënyrës që ato i kuptojnë apo nënkuptojnë termat. Konkretisht legjislacioni shqiptar jep këto përcaktime për “tokën truall”, “tokën bujqësore” dhe “tokën livadh”;
- Referuar ligjit të kohës në fuqi, mbi bazën e së cilit është dhënë vendimi nr. 553/1994, konkretisht, ligjit nr. 7698, datë 15/04/1993 "Për kthimin dhe kompensimin e pronave ish-pronarëve", i ndryshuar (referuar si L. 7698/1993 i KKP), neni 3, parg. 2, parashikohet se: “Me truall do të kuptohet toka që është hipotekuar dhe që ndodhej brenda vijave kufizuese të qendrave të banuara në momentin e shpronësimit”. Por, edhe sipas parashikimeve të ligjit aktual në fuqi nr. 133/2015, neni 5/13 përcaktohet se: “Truall” është toka që ndodhet brenda vijave kufizuese të qyteteve e qendrave të banuara në çastin e shpronësimit”.
- Pra sipas parashikimeve të neneve të sipërcituara, është e mjaftueshme që toka të ketë qenë në momentin e shpronësimit brenda vijave kufizuese të qyteteve që ajo të konsiderohet truall. Ky është kushti i vetëm që legjislacioni përcakton për tokën truall.
- Sipas ligjit nr. 7698/1993 i KKP, në fuqi në kohën e dhënies së vendimit nr. 553/1994, neni 3, parag. 3, parashikohet se: “Me tokë bujqësore do të kuptohet toka që ndodhej jashtë vijave kufizuese të qendrave të banuara në momentin e shpronësimit por që në kohën e hyrjes në fuqi të këtij ligji është tjetërsuar në truall”. Po ashtu, ligji aktual nr. 133/2015, në nenin 5/12 parashikon se: “Tokë bujqësore” është toka që ndodhet jashtë vijave kufizuese të qyteteve e qendrave të banuara në çastin e shpronësimit dhe që si e tillë figuron në regjistrat kadastralë të shtetit, e zënë me bimët e arave, pemishtet, vreshtat dhe ullishtat, kudo ku ndodhet dhe që ka veçori thelbësore të saj pjellorinë”.
- Nisur nga këto parashikime ligjore rezulton se, duhet të plotësohen njëkohësisht dy kushte kumulative që toka të konsiderohet si bujqësore: a) toka të ndodhet jashtë vijave kufizuese të qendrës së banuar në momentin e shpronësimit; dhe, b) të figurojë në regjistrat kadastrale si efektivisht e zënë me bimët e arave, pemishtet, vreshtat, ullishtet dhe që ka si veçori kryesore pjellorinë.
- Referuar parashikimeve të ligjit nr. 7501, datë 19/07/1991 “Për tokën”, i ndryshuar, në fuqi në momentin e daljes së vendimit nr. 554/1994 të KKKP, del se legjislacioni vendas e ndan tokën bujqësore, e cila zihet efektivisht nga bimët e arave, pemishteve, vreshtave dhe ullishteve, nga llojet e toka të tjera si p.sh. livadhet (e zënë efektivisht me livadh) dhe ato me natyrë jo bujqësore të zëna efektivisht nga ndërtimet. Më tej, nëse i referohemi parashikimeve të ligjit nr. 158, datë 14/11/1945 “Mbi aprovimin e Planit Rregullues të Qytetit të Tiranës”, botuar në Gazetën Zyrtare nr. 81, datë 19/12//1945 (referuar në vijim si ligji nr. 158/1945) dhe që ka qenë në fuqi në vitin 1946 kur u bë shpronësimi i ish pronarit Ibrahim Reli, neni 1 dhe 2 përcaktojnë se: neni 1: “Plani Rregullues i përgjithshëm i Qytetit të Tiranës i gatitun në shkallë 1:5000 prej ish Zyrës për Ndërtime Urbanistikë dhe i dekretum me nr. 71 datë 7 Mars 1940, mbetet në fuqi derisa Drejtoria e Arkitekturës dhe Urbanistikës pranë Ministrisë së Punëve Botore të përgatisë planin definitiv, duke marrë parasysh koordinatat dhe nevojat e sotme”. Neni 2 “Gjithashtu mbetet në fuqi Plani shkoqitës i Qytetit të Tiranës i përgatitun në bazë të Planit Rregullues të përgjithshëm në shkallë 1:2500 prej ish Zyrës për Ndërtime Urbanistikë me vendimin nr. 90-91 datë 12 Mars 1943”.
- Nga sa më lart, vërehet se, ligji nr. 158/1945 ka hyrë në fuqi 3 muaj më vonë nga ligji nr. 108, datë 29/08/1945 “Për Reformën Agrare”, mbi bazën e së cilës është kryer edhe shpronësimi i ish pronarit Ibrahim Reli. Nga ky fakt konkludohet se në vitin 1946, i cili ka qenë edhe momenti i shpronësimit të ish pronarit Ibrahim Reli, ka qenë në fuqi i njëjti plan rregullues (i përgjithshëm dhe i posaçëm respektivisht në vitet 1940-1943). Kuptohet që, plani rregullues mund të kryhet vetëm për tokën truall të ndodhur brenda qytetit dhe kufizimeve të tij dhe nuk mund të kryhen plane rregulluese për toka bujqësore të ndodhura jashtë vijave kufizuese të qyteteve. Prandaj, përcaktimi i zërit kadastral (truall apo tokë bujqësore) të tokave të shpronësuara/shtetëzuara në vitin 1946, në zbatim të ligjit nr. 108/1945 “Për Reformën Agrare”, do të bëhet duke mbajtur parasysh planet rregulluese të viteve 1940-1943 që kanë qenë në fuqi në atë kohë dhe faktit nëse pasuria ka qenë apo jo brenda vijave kufizuese/planeve rregulluese të qytetit të Tiranës.
- Në rastin konkret, gjykata e apelit ka zhvilluar një hetim të plotë pikërisht për të përcaktuar faktin nëse prona objekt gjykimi ndodhej apo jo brenda vijave kufizuese të Tiranës në momentin e shpronësimit, në vitin 1946, duke urdhëruar madje për këtë edhe kryerjen e një ekspertimi, përveç atij të kryer privatisht nga pala paditëse nëpërmjet Ing. Nexhat Turkeshi. Nga të gjitha provat shkresore që u administruan gjatë gjykimit, ekspertimi privat i kryer nga Ing. Nexhat Turkeshi, ashtu edhe nga akti i ekspertimit që u urdhërua nga gjykata, rezultoi pa asnjë ekuivok se prona e ish pronarit Ibrahim Rreli, e ndodhur në sinorin Brrakë, ish Rr. "Dhimitri Kamarda", sot Rr. "Jordan Misja", pas Zyrës së Regjistrimit të Pasurive të Paluajtshme, në kufij me Blv. "Zogu I", 1.5 km nga Qendra e Tiranës, ka qenë brenda vijave kufizuese dhe planeve rregulluese të qytetit të Tiranës, qoftë atyre të përcaktuara në vitet 1930/1931, ashtu edhe atyre të përcaktuara në vitet 1940-1943, që kanë qenë edhe më afër si kohë dhe kanë qenë në fuqi në momentin e shpronësimit në vitin 1946, të miratuara me ligjin nr. 158/1945. Pra pasuria objekt gjykimi, ka qenë brenda vijës së verdhë të qytetit edhe në vitin 1946 në kohën e shpronësimit të saj dhe për më tepër që, kjo pronë përfshihej brenda planeve rregulluese të qytetit të Tiranës në fuqi në kohën e shpronësimit, çka do të thotë që zëri kadastral i saj në atë kohë ka qenë i përcaktuar si tokë truall, pasi nuk mundet të ketë plane rregulluese për tokën bujqësore.
- Pas vitit 1930 e në vitet në vijim, planet rregulluese të qytetit të Tiranës para çlirimit deri në vitin 1944 (1940-1944), i kanë zgjeruar më tej kufijtë dhe shtrirjen e qytetit të Tiranës në një sipërfaqe të përgjithshme prej 7000 hektarë dhe për një popullsi prej 180'000 banorë. Pas çlirimit, në vitin 1945 hyri në fuqi ligji nr. 158/1945, i cili miratonte të njëjtët kufijtë si ato të viteve 1940-1943. Ky ka qenë edhe plani rregullues në fuqi dhe më i afërt me kohën e shpronësimit të tokës objekt gjykimi në vitin 1946. Deri në momentin e shpronësimit, kjo pronë nuk rezultoi asnjëherë e regjistruar në regjistrat e kadastrave dhe ato hipotekor si tokë e zënë me bimët e arave, pemishte, vreshta, ullishte. Pas vitit 1946, në të cilin ish pronari Ibrahim Reli u shpronësua, siç rezultoi qartë edhe nga vendimi nr. 553/1994 i KKKP, shteti shqiptar nuk e përdori këtë pasuri për reformën agrare, pra për qëllimin për të cilën kreu shpronësimin, por e përdori atë si truall ku, në një pjesë të saj vendosi Repartin e Kovaçanës, si dhe pjesën më të madhe e përdori për Fushën e Druve të Zjarrit e administruar nga Ndërmarrja Shtetërore Komunale Lëndë Djegëse Tiranë. 
- Në rastin konkret është përmbushur kushti i vetëm që kërkon legjislacioni për ta klasifikuar tokën si truall, pikërisht kushti që toka objekt gjykimi të ketë qenë brenda vijave kufizuese të qytetit të Tiranës në momentin e shpronësimit. Ndërkohë, në këtë rast nuk përmbushet asnjë prej dy kushteve kumulative që përcakton legjislacioni për tokën bujqësore. Pra zëri kadastral i pasurisë objekt gjykimi në momentin e shpronësimit ka qenë truall.
- Edhe aty ku vërtetimi i Kadastrës përmend termin “tokë e punueshme” dhe “livadh” nuk është përcaktim i bërë prej saj por është referimi që Kadastra bën tek "Regjistri i Pronarëve të Prekur Pjesërisht të vitit 1946”, ku edhe përdoren këto terma. Ky regjistër pasqyron pronarët e prekur nga zbatimi i ligjit nr. 108, datë 29/08/1945 “Për Reformën Agrare”. Pikërisht në momentin kur bëhej shpronësimi i pronarëve, për arsye se ajo bëhej nën motivacionin dhe justifikimin e reformës agrare, toka që shpronësohej shënohej padrejtësisht në regjistra si tokë e punueshme, livadh, pemishte, etj., me qëllim që të justifikonte motivacionin e shtetëzimit. E njëjta gjë ka ndodhur edhe në rastin konkret me pasuritë e Ibrahim Relit të trajtuara me vendimin nr. 533/1994, ku toka është shënuar si “tokë e punueshme” dhe “livadh”, kur në fakt provohet plotësisht edhe nga vetë vendimi nr. 553/1994 se toka ishte brenda një lagje të banuar dhe, edhe kur kjo pronë u shtetëzua nga shteti, nuk u përdor asnjëherë për qëllime bujqësore, por u përdor si truall për të ndërtuar magazina, ndërmarrje shtetërore dhe fushën e druve. Është pikërisht kjo arsyeja se përse, pa përjashtim, të gjitha ligjet e RSH për kthimin dhe kompensimin e pronave nga viti 1993 e deri tek ky aktual nr. 133/2015, që kanë synuar të rregullojnë pasojat e këtyre shtetëzimeve e shpronësimeve të padrejta, kanë përcaktuar se toka që në momentin e shpronësimit ka qenë brenda vijave kufizuese është tokë truall.
- Edhe pse gjatë gjykimit rezultoi plotësisht e provuar (nga ato të sjella nga paditësi, ekspertimi privat dhe ekspertimi i urdhëruar nga gjykata) se prona e ish pronarit Ibrahim Reli ndodhej brenda vijave kufizuese të Tiranës në momentin e shpronësimit dhe se, sipas vlerësimit të kryer nga eksperti i caktuar nga gjykata, vlera e tokës së kthyer truall ishte më e vogël se ajo e tokës truall të njohur për kompensim, gjykata e apelit shprehet në vendimin e saj, faqe 27 se, “Pretendimi i paditësit se sipërfaqja ka qenë brenda vijave kufizuese të qytetit të Tiranës mbetet i pabazuar në asnjë provë". Gjykata nuk arsyeton në asnjë pjesë të saj se përse ajo nuk i ka mbajtur parasysh rezultatet e aktit të ekspertimit të urdhëruar prej saj sipas detyrimeve ligjore të përcaktuara nga neni 224/b të K.Pr.Civile. Gjykata nuk arsyeton themelin e kësaj çështje, pikërisht faktin se çfarë quhet sipas ligjit “tokë truall” dhe “tokë bujqësore” dhe nuk analizon nëse i përmbush apo jo kriteret ligjore toka objekt gjykimi për tu konsideruar “tokë truall”, duke mos i dhënë përgjigje çështjes kryesore që ka ngritur gjatë gjykimit pala paditëse, duke cenuar procesin e rregullt ligjor në lidhje me të drejtën e paditësit për një vendimi gjyqësor të arsyetuar dhe të mbështetur në prova të ligjshme e të besueshme (n. 6/1 KEDNJ, n. 14, 20, 29 të K.Pr.Civile).
- Gjykata e apelit dhe ATP kanë shkelur dhe ndryshojnë vendimin përfundimtar të Komisionit nr. 553/1994, i cili nuk i ka njohur ish pronarit Ibrahim Reli të drejtën e kompensimit për “tokë bujqësore” por për “tokë truall”. Vendimi i gjykatës dhe ATP-së janë në shkelje të së drejtës për një shpërblim të drejtë dhe cenojnë parimin e sigurisë juridike. Sipas gjykatës dhe ATP-së toka që i është kthyer dhe njohur për kompensim ish pronarit Ibrahim Reli nga KKKP me vendimin nr. 553/1994 ka qenë bujqësore. Ky qëndrim i Gjykatës dhe ATP-së jo vetëm që është në kundërshtim me parashikimet ligjore, por për më tepër nuk është as në përputhje me vendimin nr. 553/1994 të KKKP.
- Referuar analizës ligjore të ligjeve të miratuara pas vitit 1990, toka truall, që ishte brenda vijave kufizuese të qyteteve, trajtohej e kompensohej sipas ligjit nr. 7698/1993 të KKP. Kurse toka bujqësore, që ndodhej jashtë vijave kufizuese të qendrave të banuara, trajtohej e kompensohej sipas ligjit për tokën dhe sipas ligjit nr. 7699/1993, që ishin ligje specifike të cilat kishin dalë posaçërisht për tokën bujqësore. Pra, kur Komisioni i Kthimit dhe Kompensimit të Pronave kompensonte ish-pronarët për tokën, ky komision e kompensonte ish-pronarin sipas ligjit nr. 7698/1993 kur toka ishte truall dhe sipas ligjit për tokën dhe ligji nr.7699/1993 kur toka ishte bujqësore.
- Në rastin konkret, vendimi nr. 553/1994 i KKKP cilëson shprehimisht se është dhënë në bazë të ligjit nr. 7698, datë 15/04/1993 dhe jo sipas ligjit nr. 7699/1993 dhe ligjit për tokën, që rregullojnë specifikisht kompensimin e tokës bujqësore. Gjithashtu ky vendim shprehet saktësisht se, bazuar në ligjin nr. 7698, datë 15/04/1993, i ka njohur dhe kthyer ish pronarit Ibrahim Rreli truallin me sipërfaqe totale prej 5,630 m² dhe se i ka njohur për kompensim truallin me sipërfaqe prej 24,638 m². Në asnjë pjesë të vetme të këtij vendimi, Komisioni nuk shprehet dhe nuk ka vendosur që t'i kthejë apo njohë për kompensim ish pronarit Ibrahim Rreli ndonjë sipërfaqe të llojit “tokë bujqësore”, sikurse e ka konsideruar në mënyrë të pabazuar gjykata dhe ATP-ja zërin kadastral të pasurisë në fjalë.
- Arsyetimi i gjykatës së apelit, në faqen 26 dhe 27 të vendimit të saj se, pala paditëse nuk e ka goditur gjyqësisht vendimin nr. 553/1994 të KKKP në lidhje me zërin kadastral nuk qëndron sepse pala paditëse nuk mund të godiste në atë kohë një akt administrativ që ka dalë në favor të saj dhe që në mënyrë të shprehur i ka njohur trashëgimtarëve të drejtën e kompensimit për tokën e llojit truall. Përpos kësaj, në vitin 1994, as pala paditëse dhe as pronarët e shpronësuar nuk kanë patur asnjë mundësi që të parashikonin se si do të zgjidhte shteti shqiptar mënyrën e kompensimit të tyre pas 22 vjetësh me qëllim që të merrnin masa paraprake e ligjore për t'u mbrojtur nga ndonjë dëmtim i mundshëm.
- Nëpërmjet instrumenteve të gabuara të interpretimit, praktikisht vendimi nr. 553/1994 është bërë i pa ekzekutueshëm dhe paditësit i janë krijuar pengesa, që janë në shkelje të rëndë të të drejtave themelore të njeriut, të cilat nuk e lejojnë paditësit të përfitojë sadopak nga mundësia që i ofron ligji nr.133/2015 për kompensim (sado i keq që është ky ligj në tërësinë e tij).
- Edhe shkresa nr. 2/9 prot., datë 02/09/1993 i Zyrës së Kadastrës, mbi të cilën Gjykata e Apelit dhe ATP-ja bazohen për ligjshmërinë e vendimeve të tyre duke përcaktuar zërin kadastral të pronësisë në fjalë si të llojit “tokë bujqësore”, përmend faktikisht në fjalinë e fundit të saj se bëhet fjalë për një sipërfaqe trualli. Sa më lart, Gjykata e Apelit dhe ATP me vendimet e tyre, duke e trajtuar tokën objekt gjykimi si tokë bujqësore dhe jo si truall, kanë shkelur dhe kanë ndryshuar në fakt në themel vendimin përfundimtar të KKKP-së, duke cenuar rëndë parimin e res judicata dhe të sigurisë juridike.
- Ndryshimi i vendimit përfundimtar të Komisionit është në shkelje të nenit 41/4 të Kushtetutës së RSH dhe nenit 1, Prot. I e nenit 41 të KEDNJ për një shpërblim të drejtë. 
- Zëri i gabuar kadastral i zbatuar nga ATP ka sjellë edhe anomalinë që vlera e tokës së kthyer me sipërfaqe mbi 4 herë më të vogël se ajo e njohur për kompensim, ka dalë 17 herë më e lartë se sipërfaqja e tokës së njohur për kompensim. Kjo anomali është rrjedhojë e shkeljes dhe zbatimit të gabuar të ligjit dhe të vendimit përfundimtar të Komisionit nga Gjykata dhe ATP-ja, e cila ka ulur vlerën financiare të truallit objekt gjykimi 76 herë më pak se vlera e saj reale (34'068 Lek çmimi truall: 448 Lek çmimi tokë bujqësore).
- Vlerësimi financiar përfundimtar i ATP-së si e "Ezauruar", e konsideruar si e ligjshme nga Gjykata e Apelit, është në shkelje të nenit 7/2/b të ligjit nr. 133/2015 i cili parashikon se: “nëse vlerësimi i pronës që është njohur për kompensim është më i madh sesa vlerësimi i tokës së kthyer, atëherë subjektit i kompensohet diferenca, sipas përcaktimeve të këtij ligji. 
- Me qëllim që të kishim të bënim me një shpërblim të drejtë në kuptim të nenit 41/4 të Kushtetutës së RSH-së dhe nenit 1, Prot. 1, nenit 41 të KEDNJ, vlerësimi financiar i kësaj prone duhej të kryhet si e llojit truall, me çmimin e hartës në fuqi, të miratuar me VKM 89/2016, prej 34,068 Lek/m², që i përket ZK. 8330, sinori Brrakë, Tiranë, ku edhe ndodhet prona realisht, dhe jo të vlerësohej me çmimin prej 448 Lek/m², që është çmimi i tokës bujqësore, që i përket një zone tjetër kadastrale jashtë qytetit të Tiranës në fshat, konkretisht ZK. 1066, Babrru, Qendër, siç ka ndodhur në rastin konkret dhe që nuk i përgjigjet fakteve reale.
- Në të njëjtën linjë si më sipër, është edhe jurisprudenca e Gjykatës Evropiane të të Drejtave të Njeriut (GJEDNJ) në një varg vendimesh të saj kundër Shqipërisë, si p.sh. në çështjet Karagjozi dhe të tjerë v. Shqipërisë (32382/11), datë 07/04/2016, § 19, 20, 21; Halimi dhe të tjerë v. Shqipërisë (33839/11), datë 07/04/2016, § 18, 19, 20, 21; Rista dhe të tjerë v. Shqipërisë, datë 17/03/2016, § 49-65 (5207/10, 24468/10, 36228/10, 39492/10, 39495/10, 40751/10, 48522/10). Në gjitha këto vendime, GJEDNJ nuk i ka gjetur të bazuara pretendimet e shtetit shqiptar sipas të cilave, duke qenë se në kohën e shpronësimit toka ka qenë bujqësore, atëherë çmimi referencial i përdorur të ishte ai i tokës bujqësore dhe jo ai i llojit truall. Përkundrazi GJEDNJ citon se: “Gjykata vëren se autoritetet kanë njohur të drejtën e aplikantëve për kompensim mbi tokë truall dhe jo mbi tokë bujqësore siç u pretendua nga Qeveria” (Karagjozi dhe të tjerë v. Shqipërisë § 21). Në çështjen Rista dhe të tjerë v. Shqipërisë, § 62, GJEDNJ citon se: “Në lidhje me aplikimin nr. 48522/10 Gjykata vëren se vendimi i Komisionit të Sarandës theksonte faktin se toka e aplikueseve ishte tokë truall e ndodhur brenda kufijve të qytetit. Prandaj, prona e aplikueseve duhet të konsiderohet tokë truall”. 
- Paditësi ka interes të ligjshëm të kërkojë nga ATP kryerjen e vlerësimit financiar të pronës së ish pronares Mahmudie Reli të trajtuar me vendimin përfundimtar nr. 554/1994 të KKKP, në kushtet kur i gjithë dokumentacioni i paraqitur është i plotë. ATP nuk ka kryer vlerësimin financiar të pronës së ish pronares Mahmudie Reli me arsyetimin e mangësive të dokumentacionit ligjor e teknik hartografik, duke mos qenë në gjendje për të përcaktuar zërin kadastral dhe zonën kadastrale të pronës, arsyetime të pambështetura në provat e administruara në gjykim dhe nuk përputhen aspak me faktet reale të çështjes, duke passjellë një vendimmarrje të paarsyetuar dhe të pambështetur në prova, në pikëpamje të nenit 6/1 të KEDNJ dhe nenit 14, 20, 29 të K.Pr. Civile.
- Në bazë të pikës 3(d) të VKM nr. 223/2016 “Zëri kadastral i origjinës së pronës përcaktohet duke u bazuar në dokumentacionin ligjor të administruar në dosje ose, në mungesë të përcaktimit të këtij të fundit, për përcaktimin e zërit kadastral do të përdoret harta që është më e afërt me kohën e shpronësimit. Në rastet kur ATP-ja, referuar dokumentacionit që disponon, është në pamundësi objektive për të vlerësuar vendimin përfundimtar, atëherë vendimi i kompensimit vlerësohet financiarisht me çmimin minimal, të përcaktuar në hartën e vlerës për atë njësi administrative dhe për atë kategori prone”. 
- Bazuar në nenet 15/a dhe 17/ç të ligjit nr. 49/2012, i ndryshuar, del se edhe kur ka pamundësi objektive, ATP-ja sërish nuk shkarkohet nga përgjegjësia dhe detyrimi i saj për të kryer vlerësimin sipas mënyrës që përcakton legjislacioni për këto raste. Gjithashtu, çdo subjekt që është cenuar në interesat e tij nga mos nxjerrja e aktit apo moskryerja e veprimit administrativ nga ana e organit publik, i lind e drejta dhe ka interes të ligjshëm që t'i kërkojë gjykatës detyrimin e organit që të veprojë.
- Në rastin e pronës së Mahmudie (Deje) Relit, e trajtuar me vendimin nr. 554/1994 të KKKP, trashëgimtarët, pas publikimit të ATP-së në "Gazetën Shqiptare" të datës 06/06/2016 se për këtë pronë mungon harta, kanë depozituar në ATP me nr. 10141 prot., datë 25/11/2016, pra brenda afatit 6 mujor të parashikuar nga neni 16/2 i ligjit nr. 133/2015, plan vendosjen përkatëse në lidhje me këtë vendim. Këtë plan vendosje, pala paditëse e ka depozituar në cilësinë e provës edhe në gjykatën e apelit ku po zhvillohej procesi gjyqësor, duke ia vënë sërish në dispozicion edhe palës së paditur ATP. Pra ATP-ja nuk ishte më në kushtet e mungesës së hartës për të përcaktuar zërin dhe zonën kadastrale të pasurisë.
- Nga planvendosja e paraqitur në gjykim rezultoi se, pasuria e Mahmudie Rrelit është ngjitur dhe kufitare me pasurinë e Ibrahim Rrelit, fakt ky i përmendur edhe në vendimin nr. 554/1994 të KKKP. Kjo do të thotë se zona kadastrale e kësaj pasurie është ZK 8330, pra e njëjtë me atë të Ibrahim Relit.
- Nga ana tjetër, nga dy planimetritë e qytetit të Tiranës, shk. 1:10.000, të vitit 2017, të përgatitura nga dr. ing. Nexhat Turkeshi, bazuar në Urdhrin Mbretëror nr. 3094, datë 15/12/1930, që gjithashtu u administruan si prova në gjykatën e apelit rezultoi se, edhe prona e Mahmudie Relit ndodhet brenda vijave kufizuese të qytetit të Tiranës që në vitin 1930. Referuar vendimit të Komisionit nr. 554/1994, kjo pasuri nuk figuron e zënë me bimët e arave, pemishteve, vreshtave, ullishteve, por e zënë me ndërtesa shtetërore (Reparti i Kovaçanës, me zyra, magazina të Fushës së Druve të Zjarrit) ose private dhe i është kthyer dhe njohur për kompensim ish pronares nga Komisioni sipas L. 7698/1994 si e llojit truall. Pra zëri kadastral citohet në mënyrë të shprehur në vendimin nr. 554/1994. 
- Sa më sipër, ATP ka patur të gjithë dokumentacionin e nevojshëm, e madje e ka patur të përcaktuar zërin dhe zonën kadastrale të pasurisë. Prandaj, moskryerja e vlerësimit financiar prej saj për këtë tokë është në kundërshtim me ligjin. Vendimi i gjykatës së spelit për këtë kërkim të paditësit është i paarsyetuar, pasi është në kundërshtim me provat konkrete të çështjes, duke cenuar të drejtën e paditësit për një vendim gjyqësor të arsyetuar dhe të bazuar në prova të besueshme. Gjykata e Apelit, si një gjykatë fakti, ka detyrimin procedural që të mbështesë vendimin e saj jo vetëm në ligj, por edhe në prova (n. 6/1 të KEDNJ dhe n. 14, 20, 29 të K.Pr.Civile).

II. Vlerësimi i Kolegjit Administrativ.
16. Kolegji Administrativ i Gjykatës së Lartë (në vijim Kolegji), çmon të nevojshme të theksojë qëndrimin e mbajtur për shkak të disa ndryshimeve thelbësore që ka pësuar legjislacioni procedural nga momenti, kur gjykata ka marrë vendimin dhe është ushtruar rekurs në Gjykatën e Lartë e deri në momentin që është marrë ky vendim. Ndryshimet që ka pësuar së fundmi ligji nr. 49/2012 me miratimin e ligjit nr. 49/2021 janë thelbësore për rregullat që duhet të ndiqen gjatë procedurës së gjykimit që zhvillon ky Kolegj. Konkretisht, në nenin 9 të ligjit nr. 49/2021 “Për disa shtesa dhe ndryshime në ligjin nr. 49/2012, datë 03.05.2012 “Për gjykatat administrative dhe gjykimin e mosmarrëveshjeve administrative”, është parashikuar se “Përbërja e trupave gjykues si dhe procedura e gjykimit në Gjykatën e Lartë rregullohet sipas përcaktimeve të këtij ligji, pavarësisht parashikimeve të ndryshme në ligje të tjera”. Pikërisht rregullat e reja të gjykimit që parashikohen për procedurën e gjykimit nga Kolegji Administrativ, janë të zbatueshme edhe për rastin në shqyrtim. Rekurset e paraqitura, por ende të pashqyrtuara, konsiderohen të pranueshme nëse plotësojnë parashikimet e ligjit në fuqi në kohën e depozitimit të tyre, në bazë të dispozitës kalimtare e vendosur, në ligjin me nr. 49/2012 me ligjin nr. 49/2021, datë 23.3.2021.
17. Rekursi përkatës i ushtruar nga pala paditëse, është paraqitur brenda afateve ligjore dhe është regjistruar në Gjykatën e Lartë në vitin 2018. Pala rekursuese legjitimohet në paraqitjen e rekursit, duke mbajtur respektivisht pozitën procedurale të palës ndërgjyqëse në gjykimin administrativ. Nuk rezulton të jetë depozituar kundër-rekurs prej palëve të tjera ndërgjyqëse.
18. Gjatë zhvillimit të shqyrtimit të çështjes në dhomë këshillimi datë 18.12.2024, njoftuar rregullisht sipas ligjit, Kolegji u njoh me faktin e vdekjes së paditësit Shyqri Reli dhe kërkesën e trashëgimtares testamentare Rifane Reli (bashkëshortja), për kalimin procedural të saj në vend të paditësit të ndjerë. Kërkesa për kalimin procedural e trashëgimtares testamentare Rifane Reli është paraqitur pranë sekretarisë së Gjykatës së Lartë më datë 16.12.2024, me nr. 6271 prot., nënshkruar nga avokate përfaqësuese me prokurën e posaçme nr. rep. 6362, nr. kol. 2537, datë 12.12.2024. Bazuar në vendimin për lëshimin e dëshmisë së trashëgimisë testamentare nr. rep. 472, nr. kol. 69/2, datë 16.06.2021, në kuptim të nenit 199 të Kodit të Procedurës Civile, Kolegji ka çmuar të realizojë kalimin procedural të trashëgimtares së vetme testamentare Rifane Reli, në cilësinë e paditëses në këtë gjykim, në vend të të ndjerit Shyqri Reli, duke ia njoftuar palëve ndërgjyqëse këtë vendim të ndërmjetëm.
19. Kolegji, në vlerësim të përmbajtjes dhe shkaqeve të parashtruara në rekurse referuar edhe arsyetimit të vendimmarrjes së Gjykatës Administrative të Apelit, vlerëson se rekursi i palës paditëse përmban shkaqe nga ato të bazuara në ligj, sipas nenit 58 shkronja (c) të ligjit nr. 49/2012. Kjo dispozitë, pas datës 05.05.2017, parashikon se: “Vendimet e shpallura nga Gjykata Administrative e Apelit në rastet që parashikohen në këtë ligj, mund të ankimohen me rekurs në Gjykatën e Lartë: a) për zbatim të gabuar të ligjit material ose procedural, të një rëndësie themelore për njehsimin, sigurinë dhe/ose zhvillimin e praktikës gjyqësore; b) kur vendimi i ankimuar është i ndryshëm nga praktika e Kolegjit Administrativ ose e Kolegjeve të Bashkuara të Gjykatës së Lartë; c) ka shkelje të rënda të normave procedurale, me pasojë pavlefshmërinë e vendimit ose të procedurës së gjykimit.”.
20. Kolegji vëren se shkaqet e ngritura në rekurs kryesisht drejtohen në kundërshtimin e vendimit gjyqësor, pasi Gjykata Administrative e Apelit (GJAA) ka rrëzuar padinë e paditësit përsa i përket  vlerësimit financiar të tokës së njohur për kompensim, si e llojit “bujqësore”, dhe jo truall sipas pretendimeve të palës paditëse. Ndër të tjera, Gjykata Administrative e Apelit ka mbështetur vendimmarrjen në argumentimin se, referuar vërtetimit të lëshuar nga Zyra e Kadastrës pranë Bashkisë së Qytetit të Tiranës me nr. 2/9 prot. datë 02.09.1993, del se sipërfaqja e tokës ka qenë e kategorizuar në livadh dhe e punueshme. Përcaktimi i kryer për zërin kadastral të pasurisë si rrjedhojë nuk mund të konsiderohet “truall”, kjo për faktin se sipas gjykatës së apelit një përcaktim i tillë nuk gjendet i përshkruar në asnjë nga aktet me të cilën vërtetohet fakti juridik i pronës para shpronësimit. Në vlerësimin e gjykatës së apelit zëri kadastral i origjinës për pronën e njohur me vendimin nr. 553 datë 30.06.1994 të ish-KKKP Bashkia Tiranë, në emër të Ibrahim Rreli, është tokë bujqësore, vërtetuar me një akt ligjor me vendimin nr. 553 datë 30.06.1994 të ish-KKKP Bashkia Tiranë, i cili nga pala paditëse nuk është kontestuar në kohën e daljes së këtij akti. 
21. Kolegji konstaton se, pretendimet e ngritura si shkaqe në rekurs, i janë njoftuar palëve të tjeta ndërgjyqëse dhe këto të fundit nuk rezulton të kenë paraqitur kundër-rekurs në Gjykatë të Lartë ndaj tyre. Ndërkaq rezulton që me njoftimin sipas ligjit të shqyrtimit të çështjes në Gjykatë të Lartë në dhomë këshillimi dhe marrjes rregullisht dijeni prej palëve, këto të fundit nuk kanë depozituar qëndrim me shkrim para shqyrtimit (neni 478 në lidhje me neni 477 i KPC). Në tilla rrethana, u çmua prej Kolegjit se, në shqyrtim në dhomë këshillimi nuk parashtrohen çështje ligjore me rëndësi për zgjidhjen e çështjes, të panjohura për palët ndërgjyqëse, përkundrazi ato kanë qenë pjesë integrale e debatit gjyqësor midis tyre, referuar përmbajtjes së akteve procedurale. (interpretimi al contrario i pg. 2 të nenit 473/a të KPC). Ky përcaktim i sjellë në vëmendje prej Kolegjit ka rëndësi për procedurën e shqyrtimit të rekursit në Gjykatë të Lartë. Kolegji vlerëson se ligji procedural (KPC dhe LGJA) ka përcaktuar mjete ligjore dhe efektive (rekursi, kundër-rekursi dhe depozitimi i parashtrimeve me shkrim deri 5 ditë përpara shqyrtimit të çështjes në Gjykatë të Lartë) që secila prej palëve ndërgjyqëse mundet dhe duhet të ushtrojë në Gjykatën e Lartë për çështje të zbatimit të ligjit, në zbatim të të drejtave procedurale të tyre.
22. Kolegji vëren se, gjykata në gjykimin administrativ, siguron nëpërmjet një procesi të rregullt gjyqësor dhe brenda afateve të shpejta e të arsyeshme, mbrojtjen juridike të të drejtave, lirive dhe interesave kushtetues dhe ligjorë të subjekteve, që mund të cenohen si pasojë e ushtrimit ose jo të funksioneve publike nga ana e organeve të administratës publike. Gjykata administrative zbaton parimin e mbrojtjes së interesit publik dhe të të drejtave e interesave të ligjshëm të personave privatë. Organi i administratës publike, si rregull, ka detyrimin të provojë bazueshmërinë në ligj dhe në fakt të veprimeve të kryera prej tij. (Neni 3 i ligjit me nr.49/2012 i ndryshuar mbi parimet themelore të gjykimit administrativ.).
23. Kolegji mban në konsideratë respektimin e parimit të gjykatës së caktuar me ligj, në pajtim me jurisprudencën e konsoliduar të Gjykatës Kushtetuese, që ka mbajtur qëndrimin se në ushtrim të funksionit të saj si gjykatë ligji, Gjykata e Lartë mund të vendos mbi themelin e çështjes vetëm nëse mosmarrëveshja mund të zgjidhet mbi bazën e të njëjtave fakte e të njëjtave prova të vlerësuara nga gjyqtari i faktit dhe përbëjnë bazën e vendimit, mbi të cilin është bërë një interpretim i gabuar i ligjit (shih vendimin nr.7 datë 09.03.2009). Gjykata e Lartë nuk mund të ndryshojë faktet e çështjes apo të merret me vlerësimin e provave. Në çdo rast konstatimi i fakteve përmes procesit të të provuarit në gjykim është një atribut që i përket juridiksionit gjyqësor të gjykatave të faktit. Por çmuarja që bën Gjykata e Lartë, të asaj çfarë konstatohet si e provuar në gjykim nga gjykatat e faktit, është një çështje që lidhet me mënyrën si zbatohet ligji. Në çdo rast kontrolli i Gjykatës së Lartë duhet të fokusohet vetëm në drejtim të ligjshmërisë dhe bazueshmërisë së vendimit të ankimuar, pra mbi mënyrën e zbatimit të ligjit nga gjykatat më të ulëta (shih vendimin nr.10 datë 03.04.2007 të Gjykatës Kushtetuese).
24. Ndaj, brenda kompetencës funksionale të Kolegjit çmohet dhe arrihet në përfundimin se, gjendet i gabuar vlerësimi ligjor i GJAA pasi ka rrëzuar padinë në mungesë të hetimit të plotë dhe shterues të rrethanave të faktit në lidhje me llojin e tokës objekt kompensimi për palën paditëse, që përbën njëherësh si shkak rekursi ngritur nga rekursuesit. Kolegji vlerëson se për këtë arsye vendimi i GJAA duhet të prishet. 
25. Kolegji paraprakisht vlerëson të theksojë se Gjykata Evropiane e të Drejtave të Njeriut (në vijim “GJEDNJ”), më datë 31 korrik 2012, shpalli vendimin pilot “Manushaqe Puto dhe të tjerë kundër Shqipërisë“. Nëpërmjet këtij vendimi, shtetit shqiptar iu caktua si detyrë për të përfunduar procesin e kthimit dhe kompensimit të pronave dhe ekzekutimin e vendimeve administrative të dhëna nga organet përgjegjëse për kompensimin e pronës, të konfiskuar gjatë regjimit komunist në Shqipëri. (Shih çështjen Manushaqe Puto dhe të tjerë kundër Shqipërisë, 604/07, 31.07.2012, Seksioni i katërt, GJEDNJ). Ndodhur në këto kushte, Kuvendi i Republikës së Shqipërisë miratoi ligjin nr. 133/2015 “Për trajtimin e pronës dhe përfundimin e procesit të kompensimit të pronave” (në vijim “Ligji nr. 133/2015), i cili hyri në fuqi më datë 26.02.2016. Ligji nr. 133/2015 shfuqizoi ligjin nr. 9235, datë 29.7.2004 “Për kthimin dhe kompensimin e pronës”, i ndryshuar.

26. Sa i përket meritës së shkaqeve të rekursit, Kolegji çmon se, duke qenë se shkaqet e ngritura në rekursin e palës paditëse, lidhen me nevojën e vlerësimit të fakteve të çështjes, të pakryer nga Gjykata Administrative e Apelit, vendimi nr. 14 datë 14.02.2018 i Gjykatës Administrative të Apelit nevojitet të prishet dhe çështja të dërgohet për rishqyrtim në po atë gjykatë, por me tjetër trup gjykues, për hetimin e plotë të çështjes dhe interpretimin e drejtë të ligjit material dhe procedural të zbatueshëm. Konkretisht, Kolegji thekson se përcaktimi i zërit kadastral bëhet mbi bazën e dokumenteve zyrtare të cilat janë të administruara pranë organeve publike dhe pala e paditur ATP, në zbatim të nenit 35 të ligjit nr. 49/2012, datë 03.05.2012 “Për gjykatat administrative dhe gjykimin e mosmarrëveshjeve administrative” (i ndryshuar), ka barrën e provës për të vërtetuar ligjshmërinë e vendimeve objekt shqyrtimit. Pra, barrën e provës për të provuar zërin kadastral të pronave objekt shqyrtimi e ka organi publik dhe jo pala paditëse siç rezulton në tërësi nga arsyetimi i Gjykatës Administrative të Apelit. Në këtë drejtim, Kolegji vlerëson se, gjatë gjykimit pranë gjykatës së faktit, jo vetëm duhet të ishin administruar provat e nevojshme sikurse ka rezultuar në çështjen objekt gjykimi, konkretisht titulli i pronësisë apo aktet e pronësisë mbi të cilën pretendohet origjina e pronës, aktet zyrtare në momentin e marrjes së vendimit për kompensim dhe/ose ato aktualisht, për të përcaktuar drejtë zërin kadastral, por edhe duhej të arsyetohej hollësisht në lidhje me qëndrimin e ndyshëm në raport me aktin e ekspertimit në kuadër të detyrimit që përcakton neni 224 e vijues i KPC për gjykatën dhe jo të konsiderohet apriori konstatimi se zëri kadastral i pronës në kohën e shpronësimit është ai i përcaktuar me vendimin e KKKP Tiranë, me arsyetimin formal se nuk është ankimuar në atë periudhë nga pala paditëse. Kjo dispozitë e KPC e dikton arsyetimin e detajuar nga ana e gjykatës në eventualitetin e vlerësimit në tërësi të provave të administruara në gjykim prej saj, në kundërshtim me konkluzionet e provës me ekspertë, sikurse në rastin objekt gjykimi.

27. Ndërkaq, për zgjidhjen e mosmarrëveshjes, GJAA i është referuar neneve 5 (pikat 12, 13), nenit 6 dhe pikave 1 e 2 të nenit 7 të ligjit nr. 133/2015 “Për trajtimin e pronës dhe përfundimin e procesit të kompensimit të pronave”, për të cilat rezulton të jenë marrë në trajtim nga Gjykata Kushtetuese, me vendimin nr. 4 datë 15.02.2021, ku është vendosur: “Pranimin pjesërisht të kërkesës. Shfuqizimin si të papajtueshëm me Kushtetutën të nenit 7, pika 2, shkronjat “a” dhe “b”, të ligjit nr. 133/2015 “Për trajtimin e pronës dhe përfundimin e procesit të kompensimit të pronave”. Shfuqizimin si të papajtueshme me Kushtetutën të pikave 16/2, 16/4 dhe 18 të VKM-së nr. 223, datë 23.03.2016 “Për përcaktimin e rregullave dhe të procedurave për vlerësimin dhe shpërndarjen e fondit financiar e fizik për kompensimin e pronave”, të ndryshuar. Rrëzimin e kërkesës për kërkimet e tjera.

28. Gjykata Kushtetuese (GJK) ka arsyetuar ndër të tjera se: “[…] Për sa më sipër, përmbajtja e shkronjave “a” dhe “b” të pikës 2, të nenit 7 të ligjit nr. 133/2015 nuk arrin të garantojë një shpërblim të drejtë të pronës për subjektet e shpronësuara, në pjesën që nuk parashikon minimumin e garancive për subjektet për të cilat zëri kadastral ka ndryshuar. Për rrjedhojë, Gjykata vlerëson se pretendimi i kërkueses për cenimin e së drejtës së pronës nga përmbajtja e këtyre dispozitave është i bazuar dhe duhet të pranohet”. 

29. Ky vendim i GJK është shpallur pas shqyrtimit dhe dhënies së vendimit nga ana e GJAA për këtë çështje, por Kolegji konstaton se, në rastin konkret zbatohet parashikimi i nenit 76, pika 2, shkronja (b) të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese”, i ndryshuar, i cili parashikon se: “...2. Vendimi ka fuqi prapavepruese vetëm:.... b) ndaj çështjeve që shqyrtohen nga gjykatat, derisa vendimet e tyre nuk kanë marrë formë të prerë...”. Efektet juridike të vendimit të GJK, gjejnë zbatim në rastin konkret pasi çështja objekt shqyrtimi është në proces gjyqësor dhe për të cilin akoma nuk ka një vendim të formës së prerë dhe përfundimtar, pasi në rastin konkret GJAA, në çështjen objekt gjykimi, shqyrton si shkallë e parë.

30. Në vijim të argumentimit të mësipërm, Kolegji thekson se, në rishqyrtim GJAA duhet të zgjidhë mosmarrëveshjen në themel dhe me qëllim zgjidhjen e drejtë të këtij konflikti gjyqësor, duhet të garantohet zhvillimi i një “hetimi të plotë dhe të gjithanshëm, në përputhje me ligjin” (neni 14 i KPC); të kryhet një cilësim i saktë i fakteve dhe rrethanave në këtë mosmarrëveshje; të zbatohen drejtë rregullat ligjore të barrës së provës (neni 35 i ligjit nr. 49/2012); t’u jepet përgjigje pretendimeve të palëve ndërgjyqëse dhe të kryhet një analizë tërësore dhe objektive e provave (neni 126 i KPC), për ta zgjidhur mosmarrëveshjen në përputhje me ligjin dhe normat e tjera në fuqi, që janë të detyrueshme të zbatohen prej saj (neni 16 i KPC). Në rigjykim, GJAA do duhet të rivlerësojë faktet, bazuar në kriteret e sipërcituara ligjore në fuqi dhe në fund të japë vendim për zgjidhjen në themel të pretendimeve të paditësit, në drejtimin e plotësimit të mangësive të evidentuara më sipër.  

31. Për sa më lart, Kolegji çmon se vendimi i GJAA nuk është dhënë në zbatim dhe interpretim të drejtë të ligjit, prandaj ky vendim gjyqësor duhet të prishet dhe çështja të dërgohet për rishqyrtim në atë gjykatë, me tjetër trup gjykues. 
PËR KËTO ARSYE,

Kolegji Administrativ i Gjykatës së Lartë, mbështetur në nenin 1(2), në lidhje me nenin 58 dhe në nenin 63 (1) germa “c” të ligjit nr. 49/2012, datë 03.05.2012 “Për gjykatat administrative dhe gjykimin e mosmarrëveshjeve administrative” (i ndryshuar);

V E N D O S I :

Prishjen vendimit nr.14 datë 14.02.2018 të Gjykatës Administrative të Apelit dhe dërgimin e çështjes për rishqyrtim në këtë gjykatë me tjetër trup gjykues. 
Tiranë, më 23.01.2025

